
				এই পাতাটির মুদ্রণ সংশোধন করা প্রয়োজন। 
२९ খাদে ডাকাত্তি
মাইল পনের দূরের জংসন ষ্টেশন থেকে আমাকে ও মিঃ টমসনকে প্রায় রোজই ট্রলীতে বেরুতে হ’ত । কিন্তু লাইন পরিদর্শন ছাড়াও আমাদের মনে ছিল শিকারের নেশা । এমন যে জঙ্গল ও পাহাড়ময় জায়গা, সেখানে শিকারও বোধ হয় মিলবে ভালই, এই আশা নিয়েই রোজ বেরুতাম, কিন্তু কাজের চাপে কয়েকদিন সুযোগ হ’য়ে ওঠেনি। একদিন কোনও কাজে হঠাৎ জংসনে দেরী হ’য়ে যাওয়ায়, সকালে না পৌছে, লাইন মেরামতের জায়গায় পৌছালাম বিকেলে । পৌছে দেখলাম, কুলীদের মুখে চোখে উদ্বেগের চিহ্ন, কাজেও যেন তেমন মনোযোগ নেই । আমাদের তারা বললে—হুজুর ! বাঘ ।
আমরা জিজ্ঞেস করলাম—বাঘ ? কোথায় ? তারা বললে—নিকটের ওই পাহাড়ের নীচে হুজুর, খুব বড় বাঘ । গায়ের লোক অনেকে দেখেছে। একটা মোষও তুলে নিয়ে গেছে গা থেকে ।
শিকারী টমসনের মুখের দিকে তাকালাম : সমস্ত মুখখানায় আনন্দের চিহ্ন ! চোখ দিয়ে হাসি খেলে যাচ্ছে ।
সাহেব আমাকে ইংরেজীতে ব’ললে—বাবু! জববর শিকার ; যাবে তুমি ? ভয় ক’রবে না ত’ ?
টমসনের কথায় একটু দুঃখ পেলাম! যথাসম্ভব ছাতি ফুলিয়ে টমসনকে ব’ললাম—সাহেব ! তুমি আমাকে কোনদিন ভয় করতে দেখেছ ? এতদিন ত’ তোমার সঙ্গে মিশছি ।

